
嘆病駝

作者：王逢　元朝

本作品收錄於《列朝詩集/甲前04》

狂夫東遊乘白騾，道路適遇病橐駝。

紫毛無復好容色，肉鞍尚聳雙坡陀。

南人從來不夢此，私怪目擊臨干戈。

泉渠元自控蕃落，天苑畢竟連銀河。

吳郊楚甸水草淺，任重卻欲千斤過。

青袍朝士為起立，茜帽番僧時撫摩。

熱風吹塵鼻出火，積雨成潦瘡生窠。

牛虻狗虱苦嘬血，末由驅除知奈何。

頻年出師數百萬，熊羆獅豹相奔波。

豈期獨後死溝壑，餘光所及良已多。

老奚首帕短褲靴，手持鞭策涕泗沱。

嘆病駝

憶昔灤京避暑日，氣骨礧嵬從鑾和。

沈沈金甕夾渼馬，裊裊錦帶懸靈鼉。

眼勞輦下藉鬋刷，屈跡澤畔甘蹉跎。

疇能推廣愛烏義，沒齒仰飼公田禾。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

